
śrīśuka uvāca
vitathasya sutō manyurbṛhatkṣatrō jayastataḥ Á
mahāvīryō narō gargaḥ saṅkṛtistu narātmajaḥ Á Á 1 Á Á

guruśca rantidēvaśca saṅkṛtēḥ pāṇḍunandana Á
rantidēvasya hi yaśa ihāmutra ca gīyatē Á Á 2 Á Á

viyadvittasya dadatō labdhaṃ labdhaṃ bubhukṣataḥ Á
niṣkiñcanasya dhīrasya sakuṭumbasya sīdataḥ Á Á 3 Á Á

vyatīyuraṣṭacatvāriṃśadahānyapibataḥ kila Á
ghṛtapāyasasaṃyāvaṃ tōyaṃ prātarupasthitam Á Á 4 Á Á

kṛcchraprāptakuṭumbasya kṣuttṛḍbhyāṃ jātavēpathōḥ Á
atithirbrāhmaṇaḥ kālē bhōktukāmasya cāgamat Á Á 5 Á Á

tasmai saṃvyabhajat sō’nnamādṛtya śraddhayānvitaḥ Á
hariṃ sarvatra sampaśyan sa bhuktvā prayayau dvijaḥ Á Á 6 Á Á

athānyō bhōkṣyamāṇasya vibhaktasya mahīpatē Á
vibhaktaṃ vyabhajat tasmai vṛṣalāya hariṃ smaran Á Á 7 Á Á

yātē śūdrē tamanyō’gādatithiḥ śvabhirāvṛtaḥ Á
rājan mē dīyatāmannaṃ sagaṇāya bubhukṣatē Á Á 8 Á Á

sa ādṛtyāvaśiṣṭaṃ yad bahumānapuraskṛtam Á
tacca dattvā namaścakrē śvabhyaḥ śvapatayē vibhuḥ Á Á 9 Á Á

pānīyamātramucchēṣaṃ taccaikaparitarpaṇam Á
pāsyataḥ pulkasō’bhyāgādapō dēhyaśubhasya mē Á Á 10 Á Á

tasya tāṃ karuṇāṃ vācaṃ niśamya vipulaśramām Á
kṛpayā bhṛśasantapta idamāhāmṛtaṃ vacaḥ Á Á 11 Á Á

na kāmayē’haṃ gatimīśvarāt parā -
maṣṭarddhiyuktāmapunarbhavaṃ vā Á

ārtiṃ prapadyē’khiladēhabhājā -
mantaḥsthitō yēna bhavantyaduḥkhāḥ Á Á 12 Á Á

kṣuttṛṭśramō gātrapariśramaśca
dainyaṃ klamaḥ śōkaviṣādamōhāḥ Á

sarvē nivṛttāḥ kṛpaṇasya jantō -
rjijīviṣōrjīvajalārpaṇānmē Á Á 13 Á Á

iti prabhāṣya pānīyaṃ mriyamāṇaḥ pipāsayā Á
pulkasāyādadāddhīrō nisargakaruṇō nṛpaḥ Á Á 14 Á Á

tasya tribhuvanādhīśāḥ phaladāḥ phalamicchatām Á
ātmānaṃ darśayāñcakrurmāyā viṣṇuvinirmitāḥ Á Á 15 Á Á

sa vai tēbhyō namaskṛtya niḥsaṅgō vigataspṛhaḥ Á
vāsudēvē bhagavati bhaktyā cakrē manaḥ param Á Á 16 Á Á

īśvarālambanaṃ cittaṃ kurvatō’nanyarādhasaḥ Á
māyā guṇamayī rājan svapnavat pratyalīyata Á Á 17 Á Á

tatprasaṅgānubhāvēna rantidēvānuvartinaḥ Á
abhavan yōginaḥ sarvē nārāyaṇaparāyaṇāḥ Á Á 18 Á Á

gargācchinistatō gārgyaḥ kṣatrād brahma hyavartata Á
duritakṣayō mahāvīryāt tasya trayyāruṇiḥ kaviḥ Á Á 19 Á Á

puṣkarāruṇirityatra yē brāhmaṇagatiṃ gatāḥ Á
bṛhatkṣatrasya putrō’bhūddhastī yaddhastināpuram Á Á 20 Á Á

ajamīḍhō dvimīḍhaśca purumīḍhaśca hastinaḥ Á
ajamīḍhasya vaṃśyāḥ syuḥ priyamēdhādayō dvijāḥ Á Á 21 Á Á

ajamīḍhād bṛhadiṣustasya putrō bṛhaddhanuḥ Á
bṛhatkāyastatastasya putra āsījjayadrathaḥ Á Á 22 Á Á

tatsutō viśadastasya sēnajit samajāyata Á
rucirāśvō dṛḍhahanuḥ kāśyō vatsaśca tatsutāḥ Á Á 23 Á Á

rucirāśvasutaḥ pāraḥ pṛthusēnastadātmajaḥ Á
pārasya tanayō nīpastasya putraśataṃ tvabhūt Á Á 24 Á Á

sa kṛtvyāṃ śukakanyāyāṃ brahmadattamajījanat Á
sa yōgī gavi bhāryāyāṃ viṣvaksēnamadhāt sutam Á Á 25 Á Á

jaigīṣavyōpadēśēna yōgatantraṃ cakāra ha Á
udaksvanastatastasmād bhallādō bārhadīṣavāḥ Á Á 26 Á Á

yavīnarō dvimīḍhasya kṛtimāṃstatsutaḥ smṛtaḥ Á
nāmnā satyadhṛtiryasya dṛḍhanēmiḥ supārśvakṛt Á Á 27 Á Á

supārśvāt sumatistasya putraḥ sannatimāṃstataḥ Á
kṛtirhiraṇyanābhād yō yōgaṃ prāpya jagau sma ṣaṭ Á Á 28 Á Á

saṃhitāḥ prācyasāmnāṃ vai nīpō hyugrāyudhastataḥ Á
tasya kṣēmyaḥ suvīrō’tha suvīrasya ripuñjayaḥ Á Á 29 Á Á

tatō bahurathō nāma purumīḍhō’prajō’bhavat Á
nalinyāmajamīḍhasya nīlaḥ śāntiḥ sutastataḥ Á Á 30 Á Á

śāntēḥ suśāntistatputraḥ purujō’rkastatō’bhavat Á
bharmyāśvastanayastasya pañcāsanmudgalādayaḥ Á Á 31 Á Á

yavīnarō bṛhadiṣuḥ kāmpilyaḥ sañjayaḥ sutāḥ Á
bharmyāśvaḥ prāha putrā mē pañcānāṃ rakṣaṇāya hi Á Á 32 Á Á

viṣayāṇāmalamimē iti pañcālasaṃjñitāḥ Á
mudgalād brahma nirvṛttaṃ gōtraṃ maudgalyasaṃjñitam Á Á 33 Á Á

mithunaṃ mudgalād bhārmyād divōdāsaḥ pumānabhūt Á
ahalyā kanyakā yasyāṃ śatānandastu gautamāt Á Á 34 Á Á

tasya satyadhṛtiḥ putrō dhanurvēdaviśāradaḥ Á
śaradvāṃstatsutō yasmādurvaśīdarśanāt kila Á Á 35 Á Á

śarastambē’patad rētō mithunaṃ tadabhūcchubham Á
tad dṛṣṭvā kṛpayāgṛhṇācchantanurmṛgayāṃ caran Á
kṛpaḥ kumāraḥ kanyā ca drōṇapatnyabhavat kṛpī Á Á 36 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

navamaskandhē ēkaviṃśō’dhyāyaḥ Á Á

